
Anna Wangenheim 

Inatsisartut isummerfigisassaattut siunnersuut, Naalakkersuisut peqquneqassasut nalunaarusiussasut, 

meeqqat atuarfianni immikkut atuartitsinermi klassini atuartut qassit, meeqqat atuarfianni 

ingerlariaataasinnaasumik inaarutaasumik misilitsinnissamut innersuunneqartarnerannik takutitsisumik. 

(Inatsisartunut ilaasortaq Nivi Olsen, Demokraatit) 

(Siullermeerneqarnera) 

Demokraatit siunnersuuteqartoq qutsavigaat immikkut atuartitsinermi klassini atuartut qassit, meeqqat 

atuarfianni ingerlariaataasinnaasumik inaarutaasumik misilitsinnissamut innersuunneqartarnersut qassillu 

naammasisarnermut misissorneqarnissaat kissaatigimmagu. 

Nuannaarutigaarput, Naalakkersuisut siunnersuut tapersermassuk, alloriarnertullu pingaartutut 

pisariaqartutullu isigalugu atuartut taakku ilisimasaqarfiginerulernissaat atuarfiup 

aaqqissuuteqqinnissaanut suliap ingerlateqqinneqarnerani. 

Imm. 75 oqaluusereqqammerparput, meeqqat atuarfianni meeqqat inuusuttullu 

tapersersorneqarnissaannut tunngasoq immikkut perorsaanermik sullisseriaaseqarneq aqqutigalugu, 

taamaattumillu nalunaarusiornissaq pitsaasuussaaq, suleriaqqinnissamut, soorlu imm. 75-imi 

kissaatigineqartoq. 

Taamaattumik kingumut uggoraara, Naalakkersuisut imm. 75 itigartimmassuk, maannakkorpiaq 

immikkoortoq taanna imm. 75, aaqqissuusseqqiinerni kisitsisinik pisariaqartunik 

pissarsivigineqarsinnaagaluarmat. Siunneersuutit taakku marluk ataqatigiilluinnarput aammattaarlu 

Naalakkersuisut paasivaat nalunaarusiaq pingaarutilimmut tassunga ukkatarinninnermut 

ilaasinnaagaluartoq. 

Naalakkersuit uagut tamatta ataatsimoorussamik kissaatigisarput oqaatigaat, tassa sapinngisamik meeqqat 

tamarmik inaarutaasumik soraarummeertassasut. Eqqarsalerpungali oqaasiinnaanersut timitaqanngittut, 

sunarpiarmiuna nalunaarusiami Naalakkersuisut meeqqat atuarfiannut takorluugaannut iluaqutaaniartoq? 

Apeqqut akissutissarsisinnaagunanngilarput. Uagut isumaqarluinnarpugut, nalunaarusiaq siumoortumik 

atorneqartariaqartoq uninngaannarluni pujoralatsinnginnermit, taamaattumillu isumaqarpugut imm. 75 

aamma 76 ataatsimoortillugit ataatsimiititaliami suliareqqinneqartariaqartut. Una immikkoortoq 

siulliunneqartariaqarpoq ataatsimiititaliallu tamatuma kingorna imm. 76-imut allannguutissatut 

siunnersuummik saqqummiillutik kisitsisit pisariaqartut tunngavigalugit imaasillugu, siunnersuutit taakku 

marluk aappassaaneerlugit oqaluuserineqartussanngorlugit uani qinigaaffimmi. 

Isumaqarpugut tamanna meerartatsinnut inuusuttatsinnullu pitsaanerpaajusoq. Tamatta meeqqat 

atuarfiata pitsaanerunissaanik kissaateqaratta pinngitsoorata ajoqutaasinnaasut tamaasa 

isiginiartariaqarpagut, meerartagut inuusuttagullu meeqqat atuarfiata naammassereerneranni 

annaajumanagit. Maannakkut kisitsisit qaffasippallaarput, tassa 3000-it pallillugit, suli ilisimanngisagut, 

inuiaqatigiinni qanoq iliuuseqarfigissallugit. Aarlerinarpoq, tassunga ilutigalugu inuit sulisinnaasut 

ikiliartormata. Aatsaat iluamik taama amerlatigisunik avataaniik sulisussarsiorpugut, apererusunnarporlu 

naammi uagut nammineq nunaqqatigut? 

Inuiaqatigiittut peqqissutut nukittuutullu ataatsimuussagutta, meerartagut inuusuttagullu meeqqat 

atuarfiannili piareersalereertariaqarpagut, inuiaqatigiillu akornanni peqatigiilluta ajornartorsiutit 

saqqummiunneqartut iliuuseqarfigalugit, soorlu siunnersuuteqartut immikkoortuni marlunni iserfigeriigai. 

Siunnersut Kultureqarnermut, Ilinniartitaanermut, Ilisimatusarnermut Ilageeqarnermullu 

ataatsimiititaliamut suliassanngorlugu innersuussutigineqarpoq.  

 


